
SOALAN NO.: 49

PEMBERITAHUAN PERTANYAAN DEWAN RAKYAT

Dato' Sri Hasan bin Malek [ Kuala Pilah ] minta MENTERI 
PERUSAHAAN PERLADANGAN DAN KOMODITI menyatakan supaya 

pihak Kerajaan menetapkan Harga Lantai bagi pembelian Komoditi 

Getah dan sawit untuk menjamin kestabilan dan pendapatan pekebun 

kecil yang terbeban dengan kos sara hidup yang semakin meningkat 

pada masa kini.

PERTANYAAN : LISAN

DARIPADA : DATO' SRI HASAN BIN MALEK
[ KUALA PILAH ]

TARIKH : 26 OKTOBER 2015

SOALAN m



JAWAPAN :

Tuan Yang Di-Pertua,

Untuk makluman Ahli Yang Berhormat, Kementerian Perusahaan 

Perladangan dan Komoditi sentiasa prihatin terhadap taraf hidup 

pengusaha tanaman getah dan sawit yang kebanyakannya terdiri 

daripada pekebun kecil luar bandar.

Dalam kes sawit, penjanaan pendapatan pekebun kecil adalah 

berasaskan jualan buah tandan segar (BTS) mereka. Namun begitu, 

buat masa ini Kementerian tidak mempunyai rancangan untuk membuat 

penetapan harga BTS yang dibekalkan, termasuk oleh pekebun kecil. 

Urus niaga BTS dan minyak sawit pada umumnya adalah berdasarkan 

kuasa pasaran iaitu, ditentukan oleh faktor penawaran dan permintaan. 

Ini seterusnya akan menentukan harga BTS yang diperolehi oleh semua 

pembekal BTS, termasuk pekebun kecil.

Walau bagaimanapun, Kementerian Perusahaan Perladangan dan 

Komoditi sentiasa mengambil kira rungutan pekebun kecil sawit 

mengenai harga belian BTS yang lebih murah dengan mengadakan 

perjumpaan dan dialog bersama pihak Persatuan Pengilang BTS untuk 

memastikan kepentingan pekebun kecil tidak terjejas.

Selain itu, Kementerian sedang mengkaji kesesuaian meluaskan 

mekanisme social safety net yang kini dilaksanakan dalam sektor getah 

kepada sektor sawit.

2



Tuan Yang Di-Pertua,

Sebagaimana komoditi sawit, harga getah juga bergantung kepada 

faktor penawaran dan permintaan serta pertumbuhan ekonomi global. 

Oleh itu, sebagai langkah segera untuk meringankan bebanan pekebun 

kecil di seluruh negara kesan daripada kejatuhan harga getah, Kerajaan 

telah menyediakan skim bantuan khas sebanyak RM500 seorang 

secara one off kepada pekebun kecil di seluruh negara pada tahun 2013 

dan 2014.

Sebagai langkah jangka masa panjang, Kerajaan telah melaksanakan 

Insentif Pengeluaran Getah (IPG) mulai Januari 2015. IPG adalah satu 

insentif yang diberikan ke atas setiap kilogram getah yang dikeluarkan 

apabila purata bulanan harga SMR 20 FOB berada di bawah Paras 

Harga Pengaktifan (PHP). Semasa pembentangan Belanjawan 2016 

pada 23 Oktober 2015 yang lalu, Kerajaan telah mengumumkan untuk 

menaikkan Paras Harga Pengaktifan IPG daripada RM4.60 sekilogram 

kepada RM5.50 sekilogram atau apabila purata bulanan harga di ladang 

cuplumps mencecah RM2.20 sekilogram ke bawah.

Tuan Yang Di-Pertua,

Selain langkah-langkah tersebut, Kementerian akan meneruskan 

langkah-langkah jangka masa panjang untuk memperkukuhkan harga 

kedua-dua komoditi tersebut. Ini termasuk:

i. Memperkukuhkan pasaran eksport sedia ada serta 

menembusi Pasaran-pasaran baru bagi produk-produk 

berasaskan sawit dan getah;

ii. Meningkatkan aktiviti penyelidikan dan pembangunan (R&D) 

dalam penghasilan produk-produk baru untuk dikomersilkan 

oleh pihak industri;

iii. Bekerjasama dengan lain-lain pengeluar getah asli di bawah 

rangka International Tripartite Rubber Council (ITRC) yang 

melibatkan Thailand dan Indonesia, dan di bawah 

Association of Natural Rubber Producing Countries (ANRPC) 

yang melibatkan 11 negara pengeluar getah asli. Antara 

aktiviti utama adalah pendekatan mengimbangkan 

penawaran dengan permintaan getah; dan

iv. Bekerjasama dengan Indonesia dalam penubuhan 

International Palm Oil Producing Countries Council (IPOPC). 

Badan ini yang juga akan disertai oleh lain-lain negara 

pengeluar minyak sawit akan membolehkan perancangan 

dan pelaksanaan aktiviti-aktiviti memperkukuhkan harga.

Tuan Yang Di-Pertua,

Kementerian Perusahaan Perladangan dan Komoditi akan meneruskan 

langkah-langkah jangka pendek dan panjang ke arah memperkukuhkan 

harga komoditi getah dan sawit. Ini adalah untuk memastikan para 

pengusaha tanaman getah dan sawit terutamanya pekebun kecil meraih 

faedah daripada usaha mereka.

Sekian, terima kasih.

